
Shri Ambikashtakam

శ్రీఅమ్బికాష్టకమ్ 

వ్యాలోలాలమ్బమానప్రవణరణఝత్కిఙ్కిణీక్వాణరమ్యం
ధ్వస్తధ్వాన్తం సమన్తాన్మణికిరణగణాడమ్బరోల్లాసితేన  ।

దేవీ దివ్యాంశుకానాం ధ్వజపటపటలైః  శోభమానం విమానం
లీలారూఢా భ్రమన్తీ  భువనకృతనతిః పాతు మామమ్బికా సా ॥ ౧॥

యాదేవీ దివ్యదామాఞ్చితచికురభరామోదముగ్ధాలిమాలా -

భాస్వన్మాణిక్యమాలామిలదమలమహోమణ్డలీమణ్డితాఙ్గా   ।
సన్ముక్తాతారహారైర్గగనతలగతాస్తారకాస్తర్జయన్తీ  

వజ్రాలఙ్కారభాసా  హసితరవికరా పాతు మామమ్బికా సా ॥ ౨॥
యాకౌబేరం విహాయ స్వపతిపరిభవాత్సాధుదానప్రరూఢాత్

స్థానం  శ్రాన్తాతిమార్గే  శ్రమశమనకృతే  సంశ్రితా  చూతవృక్షమ్ ।
క్షుత్క్షామౌ  వీక్ష్య పుత్రౌ కృతసుకృతవశాత్ప్రార్థయన్తీ  ఫలాని

క్షిప్రం  సంప్రాప  తాని స్వచరితముదితా పాతు మామమ్బికా సా ॥ ౩॥
దేవీయాఽత్రోపవిష్టా  సరణిగతపతిం వీక్ష్య కమ్పం దధానా

స్మృత్వా శ్రీ రైవతాద్రిం   వ్యవసితమరణా సాధధర్మం స్మరన్తీ ।
ఆరుహ్యోత్తుఙ్గశ ‍ృఙ్గం  ప్రపతనవిధినా  దివ్యదేవత్వమాప్తా

జైనేన్ద్రే   పాదపీఠే సతతనతశిరాః పాతు మామమ్బికా సా ॥ ౪॥
యాపశ్చాత్తాపతప్తం గతమదమదనం దుష్కృతం స్వం స్మరన్తీ

దంష్ట్రాస్యం  పిఙ్గనేత్రం   ఖరనఖరకరం కేసరాలీకరాలమ్ ।
పుచ్ఛాచ్ఛోటప్రకమ్పావనివలయతలం  దివ్యసింహ స్వకాన్తం

సంరూఢాయాతి నిత్యం జినపతినిలయే పాతు మామమ్బికా సా ॥ ౫॥
సాన్ద్రామ్నాలుమ్బిహస్తా  తరలహరిగతా బాలకాభ్యాముపేతా

ధ్యాతాయా సిద్ధకామైర్విఘటితడమరా   సాధకేర్భక్తియుక్తః  ।
రక్తా రాగానురక్తైః  స్ఫటికమణినిభా క్లేశవిధ్వంసధీభిః

పీతా వశ్యానుభావైవింహితజనహితా  పాతు మామమ్బికా సా ॥ ౬॥

శ్రీఅమ్బికాష్టకమ్ 

దేవీ విధాధరేన్ద్రాసురసురమనుజైర్వన్ద్యపాదారవిన్దా  
ప్రత్యూహాన్నిక్షిపన్తీ  క్షపితకలిమలా విభ్రతీ  విశ్వరక్షామ్ ।

జైనేన్ద్రం   శాసనం యా ప్రకటయతి  మహోత్సాహశక్త్యా స్వభక్త్యా
నిత్యం నామ్నా నరాణాం విశదశివఫలా పాతు మామమ్బికా సా ॥ ౭॥

ఏవం వృత్తాష్టకేన  స్తుతిముఖరముఖః సంస్తుతిం యః కరోతి
ధ్యానాధీనాన్తరాత్మా ప్రశమముపగతో  నిత్యమేకాగ్రచిత్తః  ।

ప్రాతర్మధ్యే  నిశాయాం శయనతలగతో యత్ర కుత్రాపి  సంస్థో
దేవీ తస్య ప్రకామం  ప్రకటయతి  పటు ప్రౌఢమమ్బా  ప్రసాదమ్  ॥ ౮॥

ఇతి శ్రీఅమ్బికాష్టకం   సమ్పూర్ణమ్  ।

